
ВОВЕД

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ

   Во Законот за семејството (“Службен весник на Република Македонија” бр. 80/92, 9/96, 38/04, 33/06, 84/08, 67/10, 156/10, 39/12 и 44/12), се уредуваат бракот и семејството, одредени облици на заштита на семејството, семејното насилство, издржувањето, постапките пред судовите во брачните и семејните спорови и постапките за изрекување на привремени мерки за заштита од семејно насилство. 
Во Законот се вградени одредбите од Европската конвенција за остварување на правата на детето од 1996 година, која во својата основа тргнува од унапредување на правата и заштитата на најдобрите интереси на децата со давање на можност тие да ги остваруваат правата, посебно во постапките од семејните односи во кои се засегнати нивните интереси. Истовремено, Европската конвенција за остварување на правата на детето од 1996 година е прв значаен меѓународен документ кој содржи одредби за медијацијата во семејните спорови. 
Сегашните измени и дополнувања на Законот за семејството се резултат на потребата од воведување на медијацијата во специфичните области, меѓу кои и во семејните спорови, како начин кој е многу посоодветен, отколку нивното решавање преку судска постапка. Во таа насока Владата на Република Македонија усвои Информација со анализа на можноста и оправданоста за вградување на задолжителен обид за медијација во специфичните  области во правец на успешно спроведување на концептот на медијацијата во Република Македонија и го задолжи Министертсвото за труд и социјална политика, да подготви измени и дополнување на Законот за семејството. Oсновната цел на медијацијата во брачните и семејните спорови , особено во споровите во кои се присутни малолетни деца, е уште повеќе да се потикне вклучувањето на двајцата родители во грижата за детето и да се намали конфликтот помеѓу родителите во вршењето на родителското право во текот и по разводот на бракот. Досегашните искуства од примената на постојните законски одредби во делот на решавањето на семејните спорови укажува на тоа дека во најдобар интерес на децата е родителите околу овие прашања самостојно да постигнат спогодба, без инволвирање на институциите. Истворемено, практичната примена на Законот ја наметна и потребата  од допрецизирање на одредбите кои се однесуваат на злоупотреба и грубо занемарување на вршењето на родителските должности со цел обезбедување поголема заштита на децата.
II. ЦЕЛИ, НАЧЕЛА И ОСНОВНИ РЕШЕНИЈА 

Со цел побрзо и полесно решавање на семејните спорови, преку примената на медијацијата како алтернативен начин за решавање на споровите, се наметна потребата од донесување на нови измени и дополнувања на Законот за семејството.
Законот чие донесување се предлага, се заснова на истите начела на кои е заснован и досегашниот Закон.

Предложените измени и дополнувања на Законот за семејството ги содржат следниве решенија:

 - се доуредува постапката за давање на дозвола за склучување на брак помеѓу малолетни лица;
 - се  доуредува делот кој се однесува на тоа што се смета за злоупотреба или грубо занемарување на родителските должности односно се додава дека како злоупотреба или грубо занемарување се смета и наведувањето на детето на питачење или користењето на  детето за питачење;
 - се утврдува дека во случаите кога брачните другари немаат заеднички малолетни деца или полнолетни лица над кои е продолжено родителското право, бракот се разведува со спогодба за развод на брак постигната во постапката за медијација;
 - се дава можност во случаите кога брачните другари имаат заеднички малолетни деца или полнолетни лица над кои е продолжено родителското право, брачните другари сами да одлучат кој ќе ја води мировната постапка, односно дали истата ќе се води пред центарот за социјална работа или пред медијатор; и
- се утврдуваат глоби за непостапување на центарот за социјална работа.
III. ОЦЕНКА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

   Законот чие донесување се предлага, не предизвикува фискални импликации. 

IV. ПРОЦЕНКА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИНОТ НА НИВНОТО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

  За спроведување на Предлог на Законот не е потребно обезбедување на финансиски средства. 

V. УСОГЛАСЕНОСТ НА ПРЕДЛОГ ЗАКОНОТ СО ПРАВОТО НА 

ЕВРОПСКАТАУНИЈА       
ПРЕДЛОГ

на
Закон за изменување и дополнување на Законот за семејството

Член 1
   Во Законот за семејството (“Службен весник на Република Македонија” бр. 80/92, 9/96, 38/04, 33/06, 84/08, 67/10, 156/10, 39/12 и 44/12), по членот 14 се додава нов член 14-а кој гласи:
„Член 14-а 
Центарот за социјална работа воспоставува и води евиденција која содржи податоци потребни за остварување на правата од семејните односи и старателството. 
Во евиденцијата се водат податоци за корисниците на правото врз основа на единствен матичен број на граѓанинот.
            Во прибирањето, обработката, користењето, размената и чувањето нa податоците за корисниците од став 1 на овој член, се применуваат одредбите од прописите кои ја уредуваат заштитата на личните податоци.
             Начинот на  водење на евиденцијата и потребната документацијата од став 1 на овој член ги пропишува министерот за труд и социјална политика“
Член 2

Во членот 16 по ставот 2 се додаваат два нови става 3 и 4, кои гласат:

„Предлогот за донесување на одлука за давање на дозвола за склучување на брак може да го поднесе само лицето од став 2 на овој член.

Во постапката за донесување на одлука за давање на дозвола за склучување на брак на лицето од став 2 на овој член, судот ќе го сослуша малолетниот подносител на предлогот, неговите родители, односно старателот и лицето со кое малолетното лице сака да склучи брак.“

                                                                               Член 3

По членот 22 се додава нов член 22-а, кој гласи:

„За бракот склучен спротивно на членовитe од 15 до 22 на овој закон, се применуваат одредбите од овој закон кои се однесуваат на поништување на брак.“

   Член 4

Во членот 34 во ставот 3 по зборот „престанува“ се додаваат зборовите: „ со спогодба за развод на бракот постигната во постапката за медијација, заверена кај нотар согласно Законот за медијација,“. 

Член 5

 Во член 39 во ставот 2 по зборовите:„ потребно е“ се додаваат зборовите: „ до судот“.

 По ставот 2 се додава нов став 3,  кој гласи:

„ Ако брачните другари немаат заеднички малолетни деца или полнолетни деца над кои е продолжено родителското право, бракот се разведува со спогодба за развод на брак постигната во постапката за медијација. “
Ставот 3 кој станува став 4 се менува и гласи:

„Бракот со взаемна согласност на брачните другари, престанува доколку брачните другари, согласноста ја дале слободно, сериозно и непоколебливо“

Член 6

Во член 43 по ставот 1 се додава нов став 2, кој гласи: 

„Спогодбата за развод на брак, постигната од брачните другари во постапка на медијација и заверена кај нотар, нотарот ја доставува до органот на државната управа надлежен за водење на матичната книга на венчаните најдоцна во рок од 30 дена од денот на заверката, заради упис на промените.“ 

Член 7

Во член 78 во ставот 1 по зборот „ спогодат“ се става запирка и се додаваат зборовите:„центарот може да ги упати родителите во постапка на медијација заради постигнување на спогодба кај кој од родителите детето ќе остане на чување и воспитание. Доколку родителите не постигнат спогодба  во постапката за медијација”
По ставот 1 се додаваат три нови ставa 2,3 и 4  кои гласат:

Доколку родителите се согласат постапката да се води пред медијатор должни се во рок од три дена од известувањето на Центарот спогодбено да определуваат медијатор од именикот на медијатори и за тоа го известуваат центарот и медијаторот. Медијаторот е должен да ја спроведе постапката во рок од 30 дена од денот на приемот на известувањето. Постигнатата спогодба, медијаторот веднаш ја доставува до надлежниот центар за социјална работа, кој ќе утврди дали спогодбата е во интерес на малолетните деца или полнолетните деца над кои е продолжено родителското право.
Доколку родителите не постигнат спогодба во постапката за медијација или постигнатата спогодбата не е во интерес на малолетните деца или полнолетните деца над кои е продолжено родителското право, решение за тоа ќе донесе Центарот за социјална работа  во рок од 30 дена од денот на приемот на известувањето за непостигнување на согласност пред медијатор или од денот на приемот на постигнатата спогодба“
Доколку родителите одлучат постапката да се води пред центарот за социјална работа, центарот за социјална работа е должен во рок од  два месеци од денот на поднесувањето на барањето да донесе решение кај кој од родителите детето ќе остане на чување и воспитание.”
  Ставот 2 станува став 5.
Член 8

Во член 79 во ставот 1 во втората реченица по зборот „работа“ се додаваат зборовите:„во овој рок, може да ги упати родителите во постапка на медијација заради постигнување на спогодба за одржување на лични односи и непосредни контакти со детето. Доколку постапката на медијација не успее, центарот за социјална работа “

Член 9


Во член 90 во ставот 2 по алинејата 4 се додава нова алинеја 5, која гласи:„- го наведува детето на питачење или го користи детето за питачење;“ 

Член 10

Во член 91 ставот 3 се менува и гласи:

„ Центарот за социјална работа во случаите од член 90 став 2 од овој закон, ќе му укаже на родителот на недостатоците и пропустите во вршењето на родителското право, ќе донесе решение за постојан надзор над вршењето на родителското право и ќе спроведе стручно советодавна работа со родителите и со децата.“
 По ставот 3 се додаваат два нови става 4 и 5, кои гласат:
„Доколку родителот на детето кое е занемарено или злоупотребено, не постапи по укажувањето на центарот за социјална работа и повторно го злоупотребува родителското право или грубо го занемарува вршењето на родителските должности, центарот за социјална работа е должен веднаш времено да го одземе детето од родителот и да покрене постапка за одземање на родителското право пред надлежниот суд, да му обезбеди соодветно згрижување и да преземе мерки за заштита на правата и интересите на малолетното дете, до донесување на конечната одлука на судот за одземање на родителското право.

По исклучок од ставот 3 на овој член, доколку центарот за социјална работа утврди дека родителот со своите постапки грубо го занемарил или злоупотребил детето и со тоа го довел во опасност животот на детето, должен е веднаш времено да го одземе детето и да покрене постапка за одземање на родителското право пред надлежниот суд, да му обезбеди соодветно згрижување и да преземе мерки за заштита на правата и интересите на малолетното дете, до донесување на правосилна одлука на судот за одземање на родителското право. “
Член 11
 Член 134 се брише.
Член 12
Во член 236 по ставот 4 се додава нов став 5, кој гласи:

 „Од постапката за спогодбен развод на брак пред медијатор, брачните другари може да се откажат до моментот на заверување на спогодбата пред нотар.“

Член 13
    Во членот 237 ставовите 3, 4, 5 и 6 се бришат.
Член 14
По членот 237 се додаваaт три нови члена 237-а, 237-б и 237-в, кои гласат:

„Член 237-а
Ако брачните другари немаат заеднички малолетни деца или деца над кои е продолжено родителското право, постапката за мирење на брачните другари ја спроведува медијатор.

Ако брачните другари имаат заеднички малолетни деца или деца над кои е продолжено родителското право, постапката за мирење ја спроведува центарот за социјална работа или медијатор.

По приемот на тужбата од член 237 став 1 од овој закон, судијата на првото рочиште ќе побара од брачните другари да се изјаснат дали сакаат мировната постапка да се води пред надлежниот центар за социјална работа или во постапка за медијација и за тоа потпишуваат писмена согласност.  

Во рок од три дена од денот на давањето на писмената согласност од став 1 на овој член, страните спогодбено определуваат медијатор од именикот на медијатори и за тоа го известуваат судот.

Ако брачните другари не постигнале согласност за тоа кој ќе ја спроведе мировната постапка или не постигнале согласност за определување на медијатор, судот во рок од осум дена од денот на добивањето на известувањето за непостигнатата согласност, по службена должност доставува писмено известување за поведување на постапка за мирење на брачните другари до центарот за социјална работа .
Член 237-б

Во случаите од член 237-а став 2 на овој закон, судот во рок од осум дена од денот на добивањето на известувањето за постигнатата согласност, ги доставува писменото известување и постигнатата согласност до центарот за социјална работа, односно до избраниот медијатор, со податоци кога постапката за развод на брак е поведена, основните причини поради кои се бара развод на бракот и податоци за децата. Центарот за социјална работа е должен во рок од три месеци од приемот на известувањето, да ја заврши постапката за мирење на брачните другари.

 Доколку постапката за мирење ја спроведува медијатор, медијаторот е должен постапката за мирење да ја спроведе во рок од 45 дена од денот на приемот на известувањето од судот.

Во постапката  за медијација која се води според одредбите на овој закон, соодветно ќе се применуваат одредбите од Законот за медијација.  

Постигнатата спогодба, медијаторот веднаш ја доставува до надлежниот центар за социјална работа, кој ќе утврди дали спогодбата е во интерес на малолетните деца или полнолетните деца над кои е продолжено родителското право и за своето мислење центарот за социјална работа го известува судот и медијаторот.  

Ако во рокот од 45 дена брачните другари не постигнат спогодба, медијаторот е должен  во рок од три дена од истекот на рокот во кој брачните другари не постигнале согласност за тоа писмено да го извести судот и надлежниот центар за социјална работа, кој е должен во рок од 45 дена од денот на добивањето на известувањето да достави мислење до судот кај кој од родителите малолетните деца или полнолетните деца над кои е продолжено родителското право треба да бидат доверени на чување и воспитание.
Член 237-в
Медијатор во семејните и брачните спорови може да биде: дипломиран правник, социјален работник, педагог или психолог, кои завршиле обука за медијатори и имаат работно искуство од областа на бракот и семејството од најмалку од пет години.
По исклучок од став 1 на овој член, медијатор не може да биде лице кое претходно работело на конкретниот предмет.“
Член 15
Во членот 279-з во ставовите 4, 5 и 6 по зборот „членовите“ се додаваат зборовите: „ 78 став 2, 79 став 1, 91, “. 
Член 16
По членот 279-з се додаваат два нови члена 279-ѕ и 279 –и, кои гласат:
  „Член 279-ѕ
Надлежен орган за изрекување на прекршочните санкции од членот 279-з на овој закон е надлежениот суд.

   Член 279-и
Пред поднесување на барање за прекршочна постапка, за прекршоците утврдени со овој закон, Министерството води постапка за порамнување, согласно со Законот за прекршоците.„
  Член 17

Низ целиот текст на законот зборот „процесната“ се заменува со зборот „парничната“, зборот „вонпроцесна„ се заменува со зборот „вонпарнична„ и зборовите „извршната постапка“ се заменуваат со зборот „извршување“.
Член 18

Ако постапката за медијација со одредбите на овој закон е утврдена како законска претпоставка која претходи на започнувањето на судска постапка, таквите законски одредби имаат важност од три години, сметано од денот на примената на овој закон.

Член 19

Подзаконските прописи предвидени со овој закон ќе се донесат во рок од шест месеци од денот на влегувањето во сила на овој закон.
Член 20

Започнатите постапки до отпочнување на примената на овој закон ќе се завршат согласно одредбите од прописите по кои започнале. 
Член 21
Се овластува Законодавно-правната комисија на Собранието на Република Македонија, да утврди пречистен текст на Законот за семејството.
Член 22
Овој закон влегува во сила осмиот ден од денот на објавувањето во ”Службен весник на Република Македонија” освен одредбите од членовите 4,5,6,7,8,11,12,13,17 и 18 од овој закон, кои ќе отпочнат да се применуваат по влегување во сила на Законот за медијација.
О Б Р А З Л О Ж Е Н И Е

НА ПРЕДЛОГОТ НА ЗАКОНОТ ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА СЕМЕЈСВОТО

I.ОЦЕНКА НА СОДРЖИНАТА НА ОДРЕДБИТЕ НА ПРЕДЛОГОТ НА ЗАКОНОТ ЗА ИЗМЕНУВАЊЕ И ДОПОЛНИВАЊЕ НА ЗАКОНОТ ЗА СЕМЕЈСТВОТО

Сегашните измени и дополнувања на Законот за семејството се резултат на потребата од воведување на медијацијата во решавањето на  семејните спорови како алтернативен начин за решавање. Медијацијата во семејните спорови им овозможува на брачните партнери и на родителите да изнајдат решение кое најмногу одговара на нивните потреби и особено на потребите на нивните деца.
          II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ 


Предложените одредби во Предлог-Законот се меѓусебно поврзани со одредбите од Законот за медијација. 

III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Во овие измени на Законот се внесени одредбите кои ќе овозможат постапките во семејните и брачните спорови да се водат пред стручно лице-медијатор. 

Во членот 1 се утврдува дека центарот за социјална работа врз основа на единствениот матичен број на граѓанинот воспоставува и води  евиденција која содржи податоци потребни за остварување на правата од бракот и семејството, посвојувањето и старателството, како и дека прибирањето, обработката, користењето, размената и чувањето на податоците, се во согласност со законот кој ја уредува заштитата на личните податоци. 

Во членот 2 се доуредува постапката за давање на дозвола за склучување на брак помеѓу малолетни лица, односно се прецизира кој може да поднесе предлог за склучување на брак и кои лица треба да бидат сослушани од страна на судот.

 Во членот 3 е утврдено дека за бракот кој е склучен спротивно на одредбите на овој закон, ќе се применуваат одредбите од поништување на брак.

Во членот 4 е утврдено дека бракот освен во посојните случаи да може да престане и со спогодба за развод на бракот, постигната во постапката за медијација, заверена кај нотар согласно со Законот за медијација.

Во член 5 е утврдено дека во случаите кога брачните другари немаат заеднички малолетни деца или полнолетни лица над кои е продолжено родителското право, бракот се разведува со спогодба за развод на брак постигната во постапката за медијација. 

Во член 6 се утврдува обврска на нотарот за доставување на спогодбата за развод на брак, постигната од брачните другари во постапка на медијација до органот на управата надлежен за водење на матичната книга на венчаните, како и е утврден рокот во кој спогодбата треба да се достави.

Во член 7 е дадена можност, центарот за социјална работа да ги упати родителите во постапка на медијација заради постигнување на спогодба кај кој од родителите детето ќе остане на чување и воспитание.  Утврден е и рокот на постапување на центарот за социјална работа во случаите кога родителите не постигнале спогодба во постапката за медијација или ако нивната спогодба не одговара на интересите на детето.

Во член 8 е дадена можност центарот за социјална работа да ги упати родителите во постапка на медијација заради постигнување на спогодба за одржување на лични односи и непосредни контакти со детето.
Во членот 9 е утврдено дека на родителите може да им се одземе родителското право ако го наведуваат детето на питачење или ако го користат детето за питачење. 

 Во членот 10 е утврдена обврска на центарот за социјална работа, во случаите кога ќе утврди постоење на некои од случаите на злоупотреба или занемарување на вршењето на родителското право утврдени во Законот, првично да го предупреди родителот на надостатоците и пропустите во вршењето на родителското право и да донесе решение за постојан надзор над вршењето на родителското право, како и да спроведе стручно советодавна работа со родителите, а по потреба и со детето. Доколку родителот и покарај укажувањата на центарот за социјална работа повторно го злоупотребува вршењето на родителското право или грубо го занемарува, центарот за социјална работа е должен веднаш да го одземе детето од родителот, да му обезбеди соодветно згрижување и да преземе мерки за заштита на правата и интересите на малолетното дете, до донесување на конечната одлука на судот за одземање на родителското право. Во случаите кога центарот за социјална работа ќе утврди дека родителот со своите постапки го довел во опасност животот на детето, должен е веднаш да го одземе детето од родителот и да му обезбеди соодветно згрижување, како  и да преземе мерки за заштита на правата и интересите на детето до донесување на конечната одлука на судот за одземање на родителското право. 
Во член 11 е утврдено дека брачните другари може да се откажат од постапката за спогодбен развод на брак пред медијатор, до моментот на заверување на спогодбата пред нотар.

Во членовите 12 и 13 направено е подобрување на текстот на постојниот член 237. Членот 12 ја утврдува постапка за мирење на брачните другари и се утврдени случаите кога постапката за мирење на брачните другари нема да се спроведе. 

Во член 13 е утврдено кој ја спроведува постапката за мирење на брачните другари во зависност од тоа дали имаат или немаат заеднички деца, како и е утврдено постапувањето на судот по приемот на тужбата за развод на брак или предлогот за спогодбен развод на брак. Исто така, утврдени се начинот на постапување  на органите и роковите во постапката за мирење. 
Во член 14 се утврдени глобите за непостапување на центарот за социјална работа по дадените рокови.

Во член 15 е утврдено дека судот изрекува прекршочни санкции за прекршоците предвидени во членот 279-з на Законот и е утврдено дека пред поднесување на барање за прекршочна постапка, за прекршоците утврдени со Законот, Министерството води постапка за порамнување, согласно со Законот за прекршоците.
Во членот 16 е направено терминолошко усогласенување со другите важечки закони.

 Во член 17 се утврдени овластувањата на Законодавно-правната комисија на Собранието на Република Македонија да утврди пречистен текст на Законот за семејството.

          IV. ПРИЧИНИ ЗА ПРЕДЛАГАЊЕ НА ОДРЕДБИ КОИ ИМААТ ПОВРАТНО ДЕЈСТВО

Т Е К С Т

НА ОДРЕДБИТЕ ОД ЗАКОНОТ КОИ СЕ ИЗМЕНУВААТ И ДОПОЛНУВААТ

Член 16

Не може да склучи брак лице кое не наполнило 18 години од животот.

Надлежниот суд може, во вонпроцесна постапка, да дозволи склучување на брак на лице кое наполнило 16 години од животот ако утврди дека тоа достигнало телесна и душевна зрелост потребна за вршење на правата и должностите што настануваат во бракот, а по претходно прибавено мислење од здравствена установа и укажана стручна помош во центарот за социјална работа.

Член 34

Бракот престанува со смрт на еден од брачните другари, со прогласување на исчезнатиот брачен другар за умрен, со поништување и со развод на бракот.

Ако еден од брачните другари е прогласен за умрен, бракот престанува со денот, кој со правосилното решение е утврден како ден на неговата смрт.

Бракот престанува со поништување и со развод кога пресудата за поништување, односно развод, ќе стане правосилна.

Член 39

Бракот може да се разведе со заемна согласност на брачните другари.

Ако брачните другари имаат заеднички малолетни деца или полнолетни деца над кои им е продолжено родителското право, потребно е да поднесат спогодба за начинот на вршењето на родителските права и должности и за издржувањето и воспитанието на децата.

Судот ќе донесе одлука за развод на бракот по заемна согласност на брачните другари ако утврди дека тие таа согласност ја донеле слободно, сериозно и непоколебливо.

Член 43

Правосилна пресуда за развод или поништување на бракот, судот ја доставува до органот на управата надлежен за водење на матична книга на венчаните најдоцна во рок од 30 дена заради упис на промените, како и до центарот за социјална работа, ако во бракот имаат малолетни деца или деца над кои е продолжено родителското право.

Член 78

Во случаите кога родителите на детето не живеат заедно, тогаш се спогодуваат кај кого од нив детето ќе остане на чување и воспитание, а ако за тоа не можат да се спогодат или ако нивната спогодба не одговара на интересите на детето, решение за тоа ќе донесе центарот за социјални работи.

Центарот за социјална работа на барање на еден од родителите или по службена должност, ќе донесе ново решение за доверување на детето на чување и воспитание ако тоа го бараат изменетите околности.

Член 79

Во случаите кога родителите на детето не живеат заедно тогаш се спогодуваат за начинот на одржување на личните односи  и непосредните контакти со детето. Доколку родителите на детето во рок од најмногу два месеца не се согласат за начинот на одржување на личните односи и непосредни контакти со детето, центарот за социјална работа донесува решение за тоа.

При определување на личните односи и непосредните контакти на детето со родителот, центарот за социјална работа го информира детето и ги зема предвид неговите ставови и мислења во зависност од возраста и степен на развиток и го известува за можните последици од одлуките.

Центарот за социјална работа по барање, на родителот може одново да го уреди начинот на одржување на личните односи  и непосредни контакти на родителите со децата ако тоа го бараат изменетите околности.

Одржувањето на личните односи и непосредни контакти на децата со родителите може да се ограничи или привремено да се забрани само заради заштита на здравјето и на другите интереси на детето.

Во случај кога не се остварува правото на малолетното дете да одржува непосредни контакти со родителите и други блиски роднини на родителот кој е умрен, на кого му е одземено родителското право или од други причини е спречен да го врши родителското право, Центарот за социјална работа, донесува решение за начинот на одржување на непосредните контакти.

Член 90

На родителот кој го злоупотребува вршењето на родителското право или грубо го занемарува вршењето на родителските должности по прибавено мислење од центарот за социјална работа, му се одзема вршењето на родителското право со решение на судот, во вонпроцесна постапка.

Како злоупотреба или грубо занемарување на родителските должности во смисла на ставот 1 од овој член, ќе се смета ако родителот: 

- спроведува физичко или емоционално насилство над детето; 

- полово го искористува детето; 

- го присилува детето на работа која не одговара на неговата возраст; 

- му дозволува употреба на алкохол, дрога или други психотропни супстанции; 

- го наведува детето на општествено неприфатливи поведенија; 

- го напуштил детето и подолго од три месеца не се грижи за детето и 

- ако на кој било друг начин грубо ги крши правата на детето. 

На родителот може да му биде одземено вршењето на родителското право во поглед на сите деца или во поглед на некое од нив.

Член 91

Постапка заради одземање на родителското право може да поведе другиот родител, центарот за социјална работа или јавниот обвинител.

Центарот за социјална работа е должен да поведе постапка за одземање на родителското право кога, на кој и да било начин, ќе дознае дека за тоа постојат причини утврдени со овој закон.

Центарот за социјална работа кога ќе дознае дека постои опасност од злоупотреба на родителското право или опасност од грубо занемарување на родителските должности, должен е веднаш да преземе мерки за заштита на личноста, правата и интересите на детето.

Член 236

Предлогот за спогодбен развод на брак, брачните другари можат да го повлечат се додека постапката правосилно не е завршена. Ќе се смета дека предлогот е повлечен и тогаш кога од предлогот ќе се откаже еден од брачните другари.

Предлогот за спогодбен развод на брак може да се повлече со поднесок или на записник пред судот.

Во случаите од став 1 на овој член судот донесува решение за запирање на постапката.

Ако постапката се води пред второстепениот суд се применува одредбата од став 2 на член 235 од овој закон.

Член 237

По приемот на тужбата за развод на брак или на предлогот за спогодбен развод на бракот, пред доставувањето на тужбата на тужениот, се спроведува постапка за мирење на брачните другари.

Постапката за мирење на брачните другари нема да се спроведе ако: 

1) еден од брачните другари е неспособен за расудување; 

2) еден или обата брачни другари живеат во странство; 

3) едниот брачен другар е со непознато место на живеење подолго од шест месеци и 

4) по противтужба за развод на брак, без оглед кога е таа поднесена, а обидот за мирење на брачните другари по тужбата завршил безуспешно. 

Ако брачните другари имаат заеднички малолетни деца или деца над кои е продолжено родителското право, постапката за мирење ја спроведува центарот за социјална работа.

Во случаите од став 3 на овој член, судот во рок од осум дена доставува писмено известување до центарот за социјална работа со податоци кога постапката за развод на брак е поведена, основните причини поради кои се бара развод на бракот и податоци за децата. Центарот за социјална работа е должен во рок од три месеци од приемот на известувањето да ја заврши постапката за мирење на брачните другари.

Ако брачните другари немаат заеднички малолетни деца или деца над кои е продолжено родителското право постапката за мирење на брачните другари ја спроведува судот, ако истиот не оцени дека е целисходно мирењето да се отстапи на центарот за социјална работа.

Постапката за мирење на брачните другари пред центарот за социјална работа се уредува со закон.

Член 279-з

Глоба во износ од 500 до 1.000 евра во денарска противвредност ќе се изрече за прекршок на физичко лице што нема да постапи согласно со обврските од членот 94-г став 3 на овој закон.

Глоба во износ од 3.000 до 5.000 евра во денарска противвредност ќе се изрече за прекршок и на правно лице што нема да постапи согласно со обврските од членот 94-г став 3 на овој закон.

Глоба во износ од 500 до 1.000 евра во денарска противвредност ќе се изрече за прекршок и на одговорното лице во правното лице од ставот 2 на овој член.

Глоба во износ од 1.000 до 1.500 евра во денарска противвредност ќе му се изрече за прекршок на овластеното службено лице во центарот за социјална работа што нема да постапи согласно со рокот предвиден од членовите 104-г, 104-д став 2 и 104-ѓ став 2 од овој закон.

Глоба во износ од 3.000 до 5.000 евра во денарска противвредност ќе му се изрече за прекршок и на правно лице што нема да постапи согласно со обврските од членовите 104-г, 104-д став 2 и 104-ѓ став 2 од овој закон.

Глоба во износ од 1.500 до 2.000 евра во денарска противвредност ќе му се изрече за прекршок и на одговорното лице во правното лице што нема да постапи согласно со обврските од членовите 104-г, 104-д став 2 и 104-ѓ став 2 од овој закон.

